
XIX ASR OXIRI-XX ASR BOSHLARIDA SAMARQAND VILOYATI 
SHAHAR AHOLISI VA MA’MURIY BOSHQARUV TIZIMIDAGI 

O‘ZGARISHLAR 
Bo‘tayev Jonibek Shodiyevich 

Aniq va ijtimoiy fanlar universiteti v.b.dotsenti 
bjonibek85@gmail.com +99897-776-30-57 

Annotatsiya. Mazkur maqolada XIX asr oxiri - XX asr boshlarida Samarqand 
viloyatidagi shaharlar soni, shahar aholisi va ma’muriy boshqaruv tizimida yuz 
bergan o‘zgarishlar tarixiy jihatdan tahlil qilingan. Tadqiqotda shahar aholisi 
ulushining ortishi, temiryo‘l qurilishi ta’sirida migratsiya jarayonlarining 
jadallashuvi hamda 1886-yilgi “Nizom” asosida joriy etilgan ma’muriy boshqaruv 
tizimining o‘ziga xos xususiyatlari yoritilgan. 

Shuningdek, shahar hududlarining rus va mahalliy qismlarga ajratilishi, 
politsiya mahkamalari hamda oqsoqollik institutining faoliyati ilmiy manbalar 
asosida ko‘rib chiqilgan. Maqolada mazkur jarayonlarning Samarqand viloyatidagi 
urbanizatsiya va ijtimoiy-ma’muriy munosabatlar rivojiga ta’siri ochib berilgan. 

Kalit so‘zlar: Zarafshon okrugi, Samarqand viloyati, shahar aholisi, 
urbanizatsiya, ma’muriy boshqaruv, 1886-yilgi “Nizom”, politsiya mahkamasi, 
oqsoqollik instituti, temiryo‘l, migratsiya. 

 
ИЗМЕНЕНИЯ В ГОРОДСКОМ НАСЕЛЕНИИ И СИСТЕМЕ 

АДМИНИСТРАТИВНОГО УПРАВЛЕНИЯ САМАРКАНДСКОЙ 
ОБЛАСТИ В КОНЦЕ XIX – НАЧАЛЕ XX ВЕКА 

Аннотaция. В данной статье с исторической точки зрения 
проанализированы изменения в численности городов, составе городского 
населения и системе административного управления Самаркандской области 
в конце XIX - начале XX века. Особое внимание уделено росту удельного веса 
городского населения, активизaции мигрaционных процессов под влиянием 
строительства железной дороги, а также особенностям административной 
системы, введённой на основе «Положения» 1886 года. 

Кроме того, на основе научных источников рассмотрены разделение 
городских территорий на русскую и местную части, деятельность 
полицейских учреждений и института аксакалов. Раскрыто влияние указанных 
процессов на развитие урбанизaции и социально-административных 
отношений в Самаркандской области. 



FANLARARO ILMIY TADQIQOTLAR No. 3 (2026) 

https://fanlararotadqiqotlar.uz/   ISSN-L: 3093-9240  
103   

Ключевые слова: Зарафшанский округ, Самаркандская область, 
городское население, урбанизaция, административное управление, 
«Положение» 1886 года, полицейское управление, институт аксакалов, 
железная дорога, мигрaция. 

 
CHANGES IN THE URBAN POPULATION AND THE 

ADMINISTRATIVE GOVERNANCE SYSTEM OF THE SAMARKAND 
REGION IN THE LATE NINETEENTH AND EARLY TWENTIETH 

CENTURIES 
Abstract. This article provides a historical analysis of changes in the number 

of cities, the composition of the urban population, and the administrative governance 
system in the Samarkand Region from the late nineteenth to the early twentieth 
century. Particular attention is given to the increasing proportion of the urban 
population, the intensification of migration processes under the influence of railway 
construction, and the distinctive features of the administrative system introduced 
under the 1886 Regulations. 

The study also examines the division of urban areas into Russian and local 
sections, as well as the activities of police authorities and the institution of aksakals, 
based on relevant scholarly sources. The article reveals the impact of these processes 
on the development of urbanization and socio-administrative relations in the 
Samarkand Region. 

Keywords: Zarafshan District, Samarkand Region, urban population, 
urbanization, administrative governance, 1886 Regulations, police administration, 
institution of aksakals, railway, migration. 

 
KIRISH 
XIX asrning ikkinchi yarmi - XX asr boshlarida Markaziy Osiyo hududlarida, 

jumladan, Zarafshon okrugida ijtimoiy-siyosiy va iqtisodiy islohotlar natijasida 
muhim o‘zgarishlar yuz berdi. Rossiya imperiyasi tomonidan amalga oshirilgan 
ma’muriy boshqaruv tizimi, transport infratuzilmasining rivojlanishi va yangi 
shahar markazlarining shakllanishi hududda urbanizatsiya jarayonlarini tezlashtirdi. 

Dastlab okrug tarkibida Samarqand, Kattaqo‘rg‘on va Panjikent kabi uchta 
asosiy shahar mavjud bo‘lgan bo‘lsa, keyinchalik ularning soni ortib, Samarqand 
viloyati tarkibida oltita shahar shakllandi. Bu jarayon shahar aholisi soni va 
ulushining sezilarli darajada o‘sishiga olib keldi. Shu bilan birga, shahar boshqaruv 
tizimida ham yangi ma’muriy institutlar joriy etilib, mahalliy va rus aholisi o‘rtasida 
muayyan boshqaruv bo‘linishi yuzaga keldi. Mazkur maqolada aynan shu 
o‘zgarishlar, ularning sabablari va oqibatlari ilmiy tahlil asosida yoritiladi. 

MAVZUNING O‘RGANILGANLIGI VA METODOLOGIYASI 
Rossiya mustamlakachiligi davrida Turkistonda amalga oshirilgan ijtimoiy-

siyosiy va iqtisodiy islohotlar natijasida hududdagi shaharlar soni hamda ularda 
istiqomat qiluvchi aholi miqdori o‘zgarib borganini ko‘rish mumkin. Dastlab 
okrugdagi shaharlar soni uchta: Samarqand, Kattaqo‘rg‘on va Panjikent bo‘lib, 
ularning har biri o‘z ma’muriy boshqaruv markazi hisoblangan [1]. 1870-yillarda 
Samarqand shahri aholisi xorijiy manbalarda 30 ming atrofida bo‘lib, asosan 
o‘zbeklar (sartlar) va tojiklardan iborat ekanligi qayd etilgan [2]. 

Zarafshon okrugi viloyatga aylantirilgach, ma’muriy jihatdan oltita shahar: 
Samarqand, Panjikent, Jizzax, Kattaqo‘rg‘on, Xo‘jand va O‘ratepadan iborat bo‘ldi. 
Viloyat shaharlarida eng ko‘p aholi Samarqandda, eng kam aholi esa Panjikent 
shahrida istiqomat qilgan. 

Shahar aholisining viloyat aholisi umumiy miqdoridagi ulushi 1868–1870-
yillarda 1,3 foiz, 1897-yilda 15,7 foiz [3], 1900-yilda 14,7 foiz [4], 1907-yilda 15,95 
foiz [5] bo‘lgan. 1910-yilda esa viloyat umumiy aholisining 960 202 nafaridan 158 
145 nafari yoki 16,47 foizini shahar aholisi, 80,67 foizini esa qishloq aholisi tashkil 
etgan [6]. Demak, 1868-yilda 1,3 foiz bo‘lgan shahar aholisi ulushi 1910-yilga kelib 
16 barobar ortib, 16,47 foizga yetgan. Mazkur holat viloyat ijtimoiy-iqtisodiy 
hayotida shahar markazlarining ahamiyati ortganini ko‘rsatadi. 

Ushbu o‘sish bir nechta omillar bilan izohlanadi. Birinchidan, shaharlarning 
geografik va iqtisodiy jihatdan kengayishi, ya’ni yangi mahallalar va savdo 
hududlarining rivojlanishi shahar aholisining tabiiy ko‘payishi va qishloqlardan 
migratsiyasini rag‘batlantirgan. Ikkinchidan, XIX asr oxirida viloyat hududida 
temiryo‘l liniyalarining qurilishi shaharlarni iqtisodiy markazlar sifatida 
mustahkamladi, savdo va sanoat faoliyatining rivojlanishiga xizmat qildi. Bu esa 
qishloq aholisi orasida shaharlarga ko‘chib kelish jarayonlarini tezlashtirdi. 

Shunday qilib, Samarqand viloyatidagi shahar aholisi ulushining keskin 
ortishi nafaqat demografik jarayonlar, balki iqtisodiy, ma’muriy va transport 
sohalaridagi islohotlar bilan ham bevosita bog‘liq bo‘lgan. Ushbu jarayonlar XIX 
asr oxiri - XX asr boshlarida O‘zbekiston hududidagi shahar markazlarining 
ijtimoiy-iqtisodiy hayotda tutgan o‘rnini aniqlash va viloyat aholisining 
urbanizatsiya darajasini tahlil qilishda muhim manba sifatida baholanishi mumkin. 

1886-yilgi “Nizom”ning 66-72-moddalarida shahar boshqaruvi masalalari 
asoslab berilgan. Xususan, shaharlar viloyat va uezd boshqarmalari joylashgan 
hududlar hisoblanib, maqsadga muvofiq deb topilgan shaharlarda harbiy 
gubernatorga general-gubernator ruxsati bilan shahar boshlig‘idan iborat 
soddalashtirilgan boshqaruv tizimini tashkil etishga ruxsat berilgan [7]. 

Imperiya Samarqand shahrini ishg‘ol qilgach, rus ma’muriyati tomonidan 
shaharda mustamlakachilik boshqaruvini mustahkamlash maqsadida alohida 
ma’muriy-hududiy qism tashkil etish masalasiga alohida e’tibor qaratildi. Natijada 
1871-yilda shaharning “rus qismi”ga asos solinib, u yerda asosan imperiya 
amaldorlari, harbiylar va rus aholisi joylashtirildi [8]. Ushbu hudud Yevropa tipidagi 
rejalashtirish asosida qurilib, keng ko‘chalar, ma’muriy binolar va harbiy inshootlar 
bilan ajralib turgan. Bu esa Samarqand shahrining ichki tuzilishida ikki xil - 
mahalliy, ya’ni an’anaviy va rus, ya’ni yangi urbanistik tizimning parallel ravishda 
shakllanishiga olib keldi. 

Shunga o‘xshash amaliyot viloyatning boshqa shaharlari - Jizzax, 
Kattaqo‘rg‘on, Xo‘jand va O‘ratepada ham joriy etilib, ushbu hududlarda ham rus 
qismlari tashkil qilindi. Bu jarayon imperiyaning siyosiy nazoratini kuchaytirish, 
mahalliy aholiga ta’sir o‘tkazish hamda iqtisodiy manfaatlarni ta’minlashga xizmat 
qilgan. 

1886-yilgi “Nizom”ning 70-moddasiga muvofiq, Samarqand shahrining rus 
va mahalliy qismlarida jamoat tartibini saqlash hamda xavfsizlikni ta’minlash 
vazifasi yagona markazlashgan politsiya mahkamasiga yuklatildi. Mazkur politsiya 
organi umumiy qoidalar asosida faoliyat yuritib, jinoyatchilikka qarshi kurashish, 
soliq va ma’muriy tartibni nazorat qilish kabi vazifalarni amalga oshirgan. 
Viloyatning boshqa shaharlarida ham shunday politsiya mahkamalari tashkil etilib, 
ular imperiya ma’muriy apparatining muhim bo‘g‘iniga aylangan [7]. 

TAHLIL VA NATIJALAR 
Shuni alohida ta’kidlash lozimki, politsiya tizimining moliyaviy ta’minoti 

markaziy byudjetdan emas, balki mahalliy manbalar, ya’ni shahar daromadlari 
hisobidan qoplangan. Bu esa, bir tomondan, shahar iqtisodiyotiga qo‘shimcha yuk 
bo‘lgan bo‘lsa, ikkinchi tomondan, imperiyaning mustamlakachilik siyosatida 
mahalliy resurslardan samarali foydalanish tamoyilini aks ettiradi. Umuman 
olganda, mazkur davrda shaharlarda rus qismlarining tashkil etilishi va politsiya 
tizimining joriy qilinishi imperiya nazoratini mustahkamlashga, shahar boshqaruvini 
markazlashtirishga hamda hududni siyosiy-iqtisodiy jihatdan integratsiyalashga 
xizmat qilgan muhim omillardan biri bo‘lgan. 

Shaharning mahalliy aholisi istiqomat qiladigan hududlari ma’muriy jihatdan 
alohida qismlarga ajratilib, ularning soni va chegaralari viloyat harbiy gubernatori 
qarori asosida belgilangan. Bunday hududiy bo‘linish, avvalo, shahar boshqaruvini 
tartibga solish, aholini nazorat qilish hamda soliq yig‘ish tizimini samarali tashkil 
etish maqsadida joriy etilgan. Mazkur qismlar aholining o‘zini o‘zi boshqarish 
tamoyiliga asoslangan holda, xonadon egalari tomonidan saylanadigan boshliqlar - 
oqsoqollar tomonidan boshqarilgan. 

Oqsoqollar tizimi ichida ma’lum ierarxiya shakllangan bo‘lib, ular orasidan 
biri katta oqsoqol sifatida ajratilgan, qolganlari esa aholi soni va hudud hajmidan 
kelib chiqib kichik oqsoqollar sifatida faoliyat yuritgan. Katta oqsoqol umumiy 
boshqaruvni amalga oshirgan bo‘lsa, kichik oqsoqollar o‘zlariga biriktirilgan 
hududlarda tartib-intizomni saqlash, soliq yig‘ilishiga ko‘maklashish hamda 
mahalliy masalalarni hal etishda vositachilik vazifasini bajargan. Masalan, 1898-
yilda Kattaqo‘rg‘on shahrida katta oqsoqol lavozimini Akrom Xo‘ja Zakriyo 
Xo‘jayev egallagan bo‘lib, shahar Xaydarchaman, Medressin, Kattaarabxona, Sufin 
va Oqmachit kabi qismlarga bo‘linib, har bir hududga alohida boshliqlar saylangan 
[9]. Bu esa shahar boshqaruvida mahalliy ijtimoiy tuzilmaning saqlanib qolganini, 
ayni paytda uning imperiya ma’muriy tizimiga moslashtirilganini ko‘rsatadi. 

Shahar oqsoqollarini saylash tartibi ham aniq me’yorlar asosida tashkil etilgan 
bo‘lib, u volost boshliqlari saylovi tizimiga o‘xshash tarzda amalga oshirilgan. 
Saylov jarayonining o‘tkazilish vaqti hamda joyi uezd boshlig‘i tomonidan 
belgilanganligi ushbu tizim ustidan imperiya ma’muriyatining qat’iy nazorati 
mavjud bo‘lganini anglatadi. Natijada, oqsoqollik instituti tashqi tomondan mahalliy 
o‘zini o‘zi boshqarish shakli sifatida saqlanib qolgan bo‘lsa-da, amalda u 
mustamlakachilik boshqaruv tizimining muhim bo‘g‘inlaridan biriga aylangan. 
Umuman olganda, mazkur tizim mahalliy an’anaviy boshqaruv shakllarini imperiya 
ma’muriyati manfaatlariga moslashtirish orqali hududda ijtimoiy barqarorlikni 
ta’minlash va siyosiy nazoratni kuchaytirishga xizmat qilgan. 

XULOSA 
XIX asr oxiri - XX asr boshlarida Samarqand viloyatida shaharlar tarmog‘i va 

shahar aholisi soni sezilarli darajada o‘sgan. Shahar aholisi ulushining 1,3 foizdan 
16,47 foizgacha ortgani urbanizatsiya jarayonlarining jadal kechganini ko‘rsatadi. 
Bu, avvalo, shaharlarning hududiy kengayishi, temiryo‘l qurilishi hamda aholining 
ko‘chib kelishi bilan bog‘liq bo‘lgan. 

Shu bilan birga, Rossiya imperiyasi tomonidan joriy etilgan ma’muriy 
boshqaruv tizimi shahar hayotida muhim o‘zgarishlarga sabab bo‘ldi. 1886-yilgi 
“Nizom” asosida shahar boshqaruvining huquqiy asoslari yaratildi, politsiya tizimi 
shakllantirildi hamda shaharlar rus va mahalliy qismlarga ajratildi. Mahalliy aholi 
boshqaruvida esa an’anaviy oqsoqollik instituti saqlanib qolgan bo‘lsa-da, u 
imperiya ma’muriyati nazorati ostida faoliyat yuritgan. Umuman olganda, mazkur 
davr shaharlar rivoji va ma’muriy boshqaruv tizimining transformatsiyasi bilan 
tavsiflanib, keyingi ijtimoiy-iqtisodiy jarayonlar uchun muhim zamin yaratgan. 

Materiallar ko‘chirib bosilganda “Fanlararo ilmiy tadqiqotlar” jurnali manba 
sifatida ko‘rsatilishi shart.  

 
*** 

Tahririyatga yuborilgan materiallar qaytarilmaydi.  
Ilmiy maqolalar tahririyat tomonidan ko‘rib chiqiladi. Tahririyat a’zolarining 

jurnal ruknlariga mos kelmagan, ko‘rsatilgan talablarga mos bo‘lmagan 
maqolalarni nashr qilmaslik huquqi bor. 

 
*** 

“Fanlararo ilmiy tadqiqotlar” jurnali 05.05.2026-yildan O‘zbekiston 
Respublikasi Raqamli texnologiyalar vazirligi huzuridagi Axborotlashtirish va 

telekommunikatsiyalar sohasida nazorat inspeksiyasi tomonidan 2026-yil 5-may 
sanasida davlat ro‘yxatidan o‘tkazilib, 1564147-sonli rasmiy litsenziya asosida 

faoliyat yuritadi. 
 

*** 
 
 

Yuborilgan maqolalarning barchasi “Antiplagiat” tizimida tekshiriladi. 
Jurnalda nashr etilgan materiallar va ma’lumotlarning to‘g‘riligiga mualliflar 

mas’ul.  
 
 
 

“Fanlararo ilmiy tadqiqotlar” ilmiy-amaliy metodologik jurnali barcha ta’lim 
muassasalari va ilmiy izlanuvchilarni hamkorlikka chorlaydi. 

